სამთავრობო პროგრამის - თავისუფლება, სწრაფი განვითარება, კეთილდღეობა -შესრულების მიმდინარეობის შესახებ ინფორმაცია
(01.09.2019 -15.05.2020)
5.1 ადამიანის უფლებათა დაცვა, დემოკრატიული მმართველობა და კანონის უზენაესობა
საქართველოს კანონმდებლობაში განხორციელებული ცვილებების შედეგად, 2020 წლის 01 თებერვლიდან სსიპ − სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტო (შემდგომში - სახელმწიფო ზრუნვის სააგენტო) გახდა სსიპ − ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის (შემდგომში - სახელმწიფო ფონდი) უფლებამონაცვლე, ასევე, სსიპ − სოციალური მომსახურების სააგენტოს უფლებამონაცვლე  მეურვეობისა და მზრუნველობის, აგრეთვე საერთაშორისო შვილად აყვანის მიმართულებებით საქართველოს კანონმდებლობით მისთვის მინიჭებული უფლებამოსილებების ფარგლებში. შესაბამისად, სახელმწიფო ფონდის სახელმწიფო ზრუნვის სააგენტოდ გარდაქმნისთვის რეორგანიზაციის პროცესი მიმდინარეობდა როგორც სახელმწიფო ფონდში, ასევე სსიპ სოციალური მომსახურების სააგენტოში 2019 წლის შემოდგომიდან 2020 წლის 1-ელ თებერვლამდე.
სახელმწიფო ზრუნვის სააგენტოს  საქმიანობის ერთ-ერთ მიმართულებას წარმოადგენს ქალთა მიმართ ძალადობის ან/და ოჯახში ძალადობის მსხვერპლთა და ადამიანით ვაჭრობის (ტრეფიკიგნის) მსხვერპლთა დაცვა, დახმარება და რეაბილიტაციის ხელშეწყობა, რომელსაც სააგენტო ახორციელებს თავშესაფრებისა და კრიზისული ცენტრების მომსახურების ფარგლებში. რაც მოიცავს: იურიდიულ (საჭიროების შემთხვევაში, კანონიერი ინტერესების დაცვა) დახმარებას, ფსიქოლოგიურ-სოციალურ დახმარებას/რეაბილიტაციას, სამედიცინო მომსახურების ორგანიზებას/მიღებას, ოჯახსა და საზოგადოებაში რეინტეგრაციის ხელშეწყობას, თარჯიმნის ან/და სხვა მომსახურებით უზრუნველყოფას. ასევე, ადამიანით ვაჭრობის (ტრეფიკინგის) მსხვერპლთათვის სახელმწიფო ზრუნვის სააგენტო, კანონმდებლობით დადგენილი წესით, უზრუნველყოფს ერთჯერადი კომპენსაციის გაცემას.
სააგენტოს დაქვემდებარებაშია 5 თავშესაფრი (აქედან 2 თავშესაფარი მომსახურებას უწევს ადამიანით ვაჭრობის (ტრეფიკინგის) მსხვერპლებსაც) და 5 კრიზისული ცენტრი ქვეყნის მასშტაბით. 
            სააგენტოს ფარგლებში მოქმედებს ძალადობის მსხვერპლთა დახმარების 24-საათიანი (24/7) საკონსულტაციო ცხელი ხაზი 116 006,  რომელზეც კონსულტაციის მიღება, ქართული ენის გარდა, შესაძლებელია ასევე 7 უცხოურ ენაზე (ინგლისური, რუსული, აზერბაიჯანული, თურქული, სომხური, არაბული და სპარსული).
2018 წლის 18 დეკემბერს ადამიანის უფლებათა დაცვისა და სამოქალაქო ინტეგრაციის კომიტეტის ფარგლებში, „სოციალური მუშაობის შესახებ“ საქართველოს კანონის“ 64-ე მუხლის პირველი პუნქტის შესაბამისად, დამტკიცებული კანონის სამოქმედო გეგმის შესაბამისად, 2020 წლის თებერვლის თვიდან გაიზარდა სოციალური მუშაკების შრომის ანაზღაურება, ხოლო მომდევნო 4 წლის განმავლობაში (2021-2024 წწ.) დაგეგმილია სოციალური მუშაკების რაოდენობისა და შრომის ანაზღაურების ეტაპობრივი ზრდა.
სოციალური მუშაკების კვალიფიკაციის ამაღლების მიზნით, მათი მონაწილეობით ჩატარდა ტრენინგები:
· 2019 წლის ოქტომბრიდან  2020  წლის იანვრის ჩათვლით პროექტის ,,ბავშვთა დაცვისა და კეთილდღეობის სისტემის გაძლიერების ხელშეწყობა’’ ფარგლებში ჩატარდა ტრენინგი თემაზე ,,სოციალური მუშაკების კონსულტირება, როგორც პროფესიული გადაწვის თავიდან აცილების მექანიზმები“.  
· 2019 წლის დეკემბერს საქართველოს საზოგადოებრივი ჯანდაცვის ფონდმა თბილისის სოციალური მუშაკებისა და ფსიქოლოგისთვის ჩაატარა ტრენინგი თემაზე -დამაზიანებელი სექსუალური ქცევა ბავშვებსა და მოზარდებში. 

· 2019 წლის სექტემბერში  სოციალური მუშაკებისთვის ორგანიზაციამ „ინიციატივა მოწყვლადი ჯგუფების რეაბილიტაციისათვის“ ჩაატარა ტრენინგი თემაზე - არასრულწლოვანთა მართლმსაჯულების სისტემის რეფორმის განხორციელების ხელშეწყობა. 
· 2019 წელს  ადამიანის უფლებათა დაცვისა და სამოქალაქო ინტეგრაციის კომიტეტის ინიციატივით პერმანენტულად ტარდებოდა ტრენინგები თემაზე - სოციალური მუშაობის სამართლებრივი საფუძვლები.

· სოციალური მუშაკები, რომლებიც საჭიროებდნენ სერტიფიცირებას ჩართული იყვნენ სოციალური მუშაკების სერტიფიცირების სახელმწიფო პროგრამის სრულ კურსში.

5.2.2 სოციალური დაცვა
საქართველოს მთავრობის 2019 წლის 31 დეკემბრის  №670 დადგენილებით დამტკიცებული -  

სოციალური რეაბილიტაციისა და ბავშვზე ზრუნვის 2020 წლის სახელმწიფო პროგრამა მოიცავს 15 ქვეპროგარამას. პროგრამის მიზანია შეზღუდული შესაძლებლობის მქონე პირთა (მათ შორის, ბავშვთა), ხანდაზმულთა და ოჯახურ მზრუნველობას მოკლებულ, სოციალურად დაუცველ, მიუსაფარ და მიტოვების რისკის ქვეშ მყოფ ბავშვთა ფიზიკური და სოციალური მდგომარეობის გაუმჯობესება და საზოგადოებაში ინტეგრაცია, ასევე კრიზისულ მდგომარეობაში მყოფი ბავშვიანი ოჯახების დახმარება. აღნიშნული პროგრამის განხორციელება უზრუნველყოფილია სსიპ − სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს - 2020 წლის  სახელმწიფო ბიუჯეტის შესახებ კანონით გათვალისწინებული ასიგნებების ფარგლებში.
